
Dydd Mawrth 01 Medi

I’w ryddhau’n syth

GALLAI LLWYBRAU I GYMRU DROI CYMRU YN BRIF RANBARTH BEICIO’R DU

Heddiw (dydd Mawrth 01 Medi 2015) galwodd CTC Cymru, Open MTB, Beicio Cymru a Beicio Prydain ar Lywodraeth Cymru i fabwysiadu polisïau mynediad agored i gefn gwlad tebyg i’r rhai y mae’r Alban yn eu mwynhau.

Roedd yr alwad yn rhan o’r cyflwyniad ar y cyd gan brif leisiau beicio yn y DU i ymgynghoriad Llywodraeth Cymru “Gwella’r cyfleoedd i gael mynediad i’r awyr agored ar gyfer gweithgareddau hamdden cyfrifol” sy’n para tan 02 Hydref.

Ar hyn o bryd yng Nghymru a Lloegr, mae’r gyfraith yn gogwyddo tuag at ‘tresmasu rhagdybiedig’. Mae hyn yn golygu lle bynnag yr ydych chi yng nghefn gwlad, mae’n rhaid i chi gymryd na chaniateir mynediad i chi oni nodir hynny’n glir (e.e. llwybr cyhoeddus). 

Yn yr Alban, yn dilyn Deddf Diwygio Tir 2003, mae’n wahanol iawn. Mae’r Alban yn mwynhau ‘mynediad rhagdybiedig’. Mae hyn yn golygu y gallwch gymryd y caniateir i chi fod unrhyw le oni bai’ch bod yn cael eich hysbysu’n benodol fel arall (e.e. barics milwrol neu bwerdy niwclear). O ganlyniad, mae twristiaeth beicio hamdden ac oddi-ar-y-ffordd yn yr Alban yn ffynnu gan gyfrannu rhwng £236.2m a £358m y flwyddyn.

Mae ymchwil ddiweddar yn dangos bod gweithgareddau awyr agored yng Nghymru yn cyfrannu bron i 10% tuag at economi Cymru. Mae’r grŵp yn dadlau y gallai newidiadau i fynediad i gefn gwlad yng Nghymru gynyddu’r ffigwr yma’n aruthrol, gan gynnig ar yr un pryd fwy o fuddion cymdeithasol ac o ran trafnidiaeth, hamdden ac iechyd i’r trigolion ac ymwelwyr â’r wlad.

Yn ôl Gwenda Owen, CTC Cymru:

“Yn dilyn Deddf Teithio Llesol Cymru, mae’r papur gwyrdd hwn yn cynnig cyfle arall i wireddu uchelgais y Prif Weinidog, Carwyn Jones, i wneud Cymru’n genedl o feicwyr.

“Gallai adnewyddu ein cyfreithiau mynediad droi Cymru’n brif ranbarth beicio’r DU gan ddod â’r holl fuddion sylweddol yn ei sgil drwy well iechyd a thwristiaeth. Rwy’n argymell bod pawb sy’n dwlu ar yr awyr agored yn dangos eu cefnogaeth i’n cyd-ymgyrch, Llwybrau i Gymru."  

Yn ôl Tom Hutton, newyddiadurwr a thywysydd beicio mynydd, wrth siarad ar ran Open MTB: 

“Dw i ddim yn meddwl bod modd gor-ddweud pa mor anhygoel yw’r cyfle yma i feicio mynydd. Gallai newid yn y cyfreithiau mynediad yng Nghymru agor 1000 o gilometrau o lwybrau sy’n waharddedig ar hyn o bryd.

“Byddai’n rhoi Cymru i fyny acw gyda’r Alban fel un o’r cyrchfannau oddi-ar-y-ffordd gorau yn y byd ac, ar yr un pryd, yn cynyddu’r niferoedd sy’n ymgymryd â’r gamp ynghyd â’r gyfranogaeth yn lleol. Gallai hefyd baratoi’r ffordd ar gyfer newidiadau yn Lloegr yn y dyfodol. 

“Rydyn ni’n annog yr holl selogion oddi-ar-y-ffordd, yn Lloegr yn ogystal â Chymru, i ychwanegu eu llais at ein cyd-ymgyrch Llwybrau i Gymru.”

Mae’r glymblaid o grwpiau beicio’n annog pawb yng Nghymru a’r tu allan i ysgrifennu at Lywodraeth Cymru i gefnogi eu hymateb a gallant wneud hyn drwy offeryn syml ar-lein ar: http://is.gd/qhjifu  / www.ctc.org.uk/campaign/trails-wales 
Am fwy o wybodaeth cysylltwch â Swyddfa Genedlaethol y Wasg CTC ar 07786 320 713 neu e-bostio publicity@ctc.org.uk. 

Nodiadau i olygyddion: 

1. Er gwybodaeth: mae CTC, elusen feicio fwyaf y DU, yn ysbrydoli ac yn helpu pobl i feicio a dal ati i feicio, pa fath bynnag o feicio y maent yn ei wneud neu yr hoffent ei wneud. Mae canrif a rhagor o brofiad yn dweud wrthon ni mai rhywbeth amgenach na ffurf ddefnyddiol ar drafnidiaeth yw beicio; mae’n gwneud i chi deimlo’n dda, yn rhoi ymdeimlad â rhyddid i chi ac yn creu gwell amgylchedd i bawb: www.ctc.org.uk
2. Ceir ymgynghoriad Llywodraeth Cymru “Gwella’r cyfleoedd i gael mynediad i’r awyr agored ar gyfer gweithgareddau hamdden cyfrifol” yn y Gymraeg ar: http://gov.wales/consultations/environmentandcountryside/improving-opportunities-to-access-the-outdoors/?skip=1&lang=cy ac yn y Saesneg ar: http://gov.wales/consultations/environmentandcountryside/improving-opportunities-to-access-the-outdoors/?lang=en;

